
Opið bréf frá hjúkrunarfræðingum til íslenskra stjórnvalda vegna ástandsins á Gaza

Frá 27. október hefur færst aukin harka í árásir Ísrael á Palestínu og nú er svo komið að
norðurhluti Gaza strandarinnar hefur verið jafnaður við jörðu, eldflaugum er skotið um alla
strandlengjuna án nokkurs tillits, innviðir eru að hruni komnir og óbreyttir borgarar eiga sér
enga undankomuleið né öruggan stað til að flýja til. Ísraelski herinn hefur lokað fyrir rafmagn,
vatn og matvæli, og takmarkað verulega flutning hjálpargagna og nauðsynja til íbúa Gaza
um landamæri Egyptalands. Alvarleg mannúðarkrísa ríkir nú á Gaza og alþjóðasamfélagið
verður að bregðast við undir eins.

Frá því að núverandi árásarhrina Ísraela á Gaza ströndina hófst fyrir mánuði síðan hafa
120.000 heimili verið eyðilögð og 1.5 milljón manna eru nú á vergangi. Að minnsta kosti
10.000 manns hafa verið drepin, þar af helmingur börn, og mörg hundruð er enn saknað.
Auk viðvarandi rafmagnsleysis hafa Ísraelar ítrekað lokað fyrir allt símasamband á Gaza
með þeim fyrirsjáanlegu afleiðingum að fólk getur ekki náð í ástvini sína né hringt eftir hjálp
viðbragðsaðila. Nýjustu fregnir herma að 175 heilbrigðisstarfsmenn hafi verið drepnir og að
yfir 50 heilbrigðisstofnanir séu óstarfhæfar vegna árása, rafmagnsleysis og olíuþurrðar.
Notkun ísraelska hersins á hvítum fosfórsprengjum hefur orðið til þess að rýma þurfti
Al-Dura-barnaspítalann og miklar skemmdir urðu á Ahli Arab-spítalanum í kjölfar
sprengjuárásar. Alþjóðaheilbrigðisstofnunin hefur skráð 82 árásir á heilbrigðisinnviði á Gaza
og hafa 50 sjúkrabílar skemmst eða eyðilagst. Palestínski rauði hálfmáninn hefur bent á að
vísbendingar séu um að vísviljandi hafi verið ráðist á heilbrigðisstofnanir og sjúkrabíla.
Nýlega bárust þau tíðindi frá Gaza að ísraelski herinn hæfi sólarrafhlöður sjúkrahúsa til að
lama starfsemi þeirra.

Í fjórða Genfarsáttmálanum stendur:
„Læknar og hjúkrunarfræðingar og aðrir þeir sem hjálpa fórnarlömbum stríðsins verða að
geta unnið starf sitt. Ekki má ráðast á sjúkrabíla eða sjúkrahús eða annað húsnæði þar sem
særðum er hjúkrað. Rauður kross eða rauður hálfmáni á hvítum grunni eru tákn fyrir þá
vernd sem fólk, tæki og byggingar njóta sem eru til hjálpar fórnarlömbunum.“

Grimmdin er fordæmalaus og við höfum flest borið vitni um hryllinginn í beinni útsendingu á
samfélagsmiðlunum. Við sjáum skurðlækna sem neyðst hafa til að aflima börn án deyfingar,
foreldra hlaupandi inn á yfirfulla spítala með lífvana börn sín í fanginu og munaðarlaus
smábörn skjálfandi eins og hríslur á sjúkrahúsgólfinu, þakin sprengjuryki og blóði.
Skurðlæknirinn Ghassan Abu Sitta hefur lýst þeim aðstæðum sem að læknar og
hjúkrunarfræðingar starfa við á Shifa-sjúkrahúsinu sem er stærsti spítalinn á Gaza.
Heilbrigðisstarfsfólk getur ekki lengur sinnt starfi sínu þar sem nauðsynleg lyf og búnaður er
að þrotum komin, sem og starfsfólkið sjálft, sem hafa mörg þurft að sinna alvarlega
slösuðum fjölskyldumeðlimum og jafnvel bera kennsl á látna ástvini. Á sjúkrahúsinu fær fólk
með sár, bruna og áverka ekki verkjalyf til að lina þjáningar sínar.

Hjúkrunarfræðingar sem starfað hafa fyrir Lækna án landamæra á Gaza lýsa skelfilegum
afleiðingum sprengjuárásanna. Palestínski hjúkrunarfræðingurinn Mohammad Hawajreh lýsir
áður óséðum, djúpum brunaáverkum meðal barna sem þekja 40-70% af líkamsyfirborði og
alvarlegum skorti á hjúkrunarvörum. Bandaríski hjúkrunarfræðinginn Emily Callahan lýsti því
í nýlegu viðtali hvernig heilbrigðisstarfsfólk neyðist til að útskrifa börn með alvarlega áverka
og brunasár af yfirfullum sjúkrahúsum allt of snemma í aðstæður þar sem er ekkert rennandi



vatn og tugir þúsunda deila hverju salerni. Það þarf ekki heilbrigðismenntaða manneskju til
að sjá fyrir þær hörmungar sem slíkar aðstæður leiða til og mikil hætta á alvarlegum
sýkingum og útbreiðslu smitsjúkdóma.

Læknar án landamæra hafa bent á að ályktun Sameinuðuþjóðanna um vopnahlé hafa ekki
orðið til þess að Ísraelar dragi úr fordæmalausu ofbeldi gagnvart hjálparlausu fólki, og að
viðbrögð þjóðarleiðtoga í kjölfarið hafi verið of máttlaus og of sein. Sama má segja um
viðbrögð íslenskra stjórnvalda, sem hafa ekki enn sammælst um að fordæma árásir Ísraela á
óbreytta borgara og kalla eftir tafarlausu vopnahléi.

Við undirritaðir hjúkrunarfræðingar krefjumst þess að íslensk stjórnvöld bregðist við þeirri
mannúðarkrísu sem nú ríkir á Gaza og kalli eftir tafarlausu vopnahléi (e.ceasefire). Við
krefjumst þess að íslensk stjórnvöld fordæmi árásir Ísraela á óbreytta borgara og
heilbrigðisþjónustu á Gaza, og beiti sér á alþjóðavettvangi fyrir því að meintir stríðglæpir
Ísraela gagnvart íbúum Palestínu verði rannsakaðir.

